
ABSTRAK

Penguasaan penulisan karangan Bahasa Melayu masih menjadi cabaran, manakala kajian tentang pengajaran terbeza 
dalam konteks ini masih kurang disintesis secara sistematik. Kajian ini bertujuan menganalisis secara sistematik kajian 
lepas berkaitan kaedah pengajaran terbeza dalam penulisan karangan Bahasa Melayu. Fokus kajian adalah untuk 
mengenal pasti tahap amalan guru, meneliti kesan pengajaran terbeza terhadap minat, keterlibatan dan pencapaian 
murid, serta mengenal pasti cabaran pelaksanaannya. Kajian ini menggunakan kaedah tinjauan literatur sistematik 
berpandukan garis panduan PRISMA. Pencarian artikel dilakukan melalui pangkalan data SCOPUS, ERIC dan Google 
Scholar dengan menggunakan kata kunci yang berkaitan dengan pengajaran terbeza, penulisan karangan Bahasa 
Melayu, minat, keterlibatan, pencapaian murid dan cabaran pelaksanaan. Artikel yang dipilih diterbitkan antara tahun 
2019 hingga 2026 serta memenuhi kriteria kerelevanan tajuk, abstrak dan kandungan. Sebanyak sebelas artikel telah 
dianalisis dan dikategorikan kepada tiga tema utama, iaitu tahap amalan pengajaran terbeza dalam kalangan guru, 
kesan pengajaran terbeza terhadap murid dan cabaran pelaksanaan di bilik darjah. Dapatan menunjukkan bahawa 
pengajaran terbeza berpotensi meningkatkan minat, keterlibatan, motivasi dan pencapaian kemahiran menulis murid. 
Walau bagaimanapun, pelaksanaannya masih berdepan cabaran seperti kekangan masa, penyediaan bahan, bilangan 
murid yang ramai dan keperluan latihan guru. Kajian ini mencadangkan pembangunan bahan pengajaran terbeza yang 
lebih tersusun bagi menyokong pembelajaran karangan Bahasa Melayu secara berkesan dan responsif kepada murid 
pelbagai tahap. 

Key Words: Pengajaran terbeza; Penulisan karangan; Bahasa Melayu; Minat murid; Keterlibatan murid.

ABSTRACT

Mastery of Malay essay writing remains a challenge, while studies on differentiated instruction in this context have yet 
to be systematically synthesized. This study systematically reviews past studies on differentiated teaching methods in 
Malay essay writing. It focuses on identifying research trends, examining the effects of differentiated teaching on interest, 
engagement and achievement, and identifying implementation challenges. This study uses a systematic literature review 
based on PRISMA guidelines. Article searches were conducted through the SCOPUS, ERIC and Google Scholar 
databases using keywords related to differentiated teaching, Malay essay writing, interest, engagement and student 
achievement. The selected articles were published between 2019 and 2026 and met the relevance criteria of title, 
abstract and content. A total of eleven articles were analyzed and categorized into three main themes: differentiated 
teaching practices among teachers, effects on students, and implementation challenges. The findings show that 
differentiated teaching has the potential to increase students’ interest, engagement, motivation and mastery of writing 
skills. However, its implementation faces challenges such as time constraints, material preparation, large class sizes 
and teacher training needs. This study proposes the development of more structured differentiated teaching materials to 
support Malay essay writing effectively and responsively for students with varying proficiency levels.

PENGENALAN

Berdasarkan Dokumen Standard Kurikulum dan Pentaksiran 
(Kementerian Pendidikan Malaysia, 2017), kemahiran 
berbahasa dalam Kurikulum Standard Bahasa Melayu 
terdiri daripada lima modul utama, iaitu mendengar dan 
bertutur, membaca, mengarang, seni bahasa dan tatabahasa. 
Secara keseluruhannya, garis panduan ini memberikan 
kerangka umum kepada pengajaran kemahiran mengarang. 
Bagi memahami keperluan pembelajaran secara lebih 
khusus pada peringkat menengah rendah, DSKP Bahasa 
Melayu Tingkatan 3 memperincikan standard kandungan 
yang perlu dikuasai oleh murid. Standard kandungan bagi 
kemahiran mengarang pada peringkat ini ialah menulis 
untuk menghasilkan penulisan secara terancang.

Berdasarkan standard kandungan tersebut, murid 
seharusnya berupaya menguasai beberapa kemahiran 
penting dalam penulisan karangan. Pertama, murid perlu 
menghasilkan kerangka penulisan dengan isi yang 
dicadangkan secara tersusun. Kedua, murid harus mampu 
menulis pelbagai jenis perenggan pendahuluan. Ketiga, 
murid perlu menguasai teknik menulis perenggan isi yang 
padat dan bermakna. Keempat, murid harus dapat menulis 
perenggan penutup yang merumuskan karangan dengan 
baik. Akhir sekali, murid perlu menghasilkan karangan yang 
lengkap dengan menggunakan bahasa yang gramatis dan 
kreatif.

Kemahiran tersebut merupakan standard pembelajaran 
yang perlu dicapai oleh murid dalam kemahiran mengarang. 
Kemahiran mengarang merujuk kepada proses mengeluarkan 
idea melalui perkataan, grafik dan simbol yang disusun 
menjadi rangkaian ayat yang bermakna (Norfazirah et al., 
2019). Hal ini demikian kerana setiap perkataan pada 
asasnya merupakan unit terpisah yang perlu digabungkan 
secara sistematik untuk membentuk unsur bahasa yang 
mempunyai makna tertentu (Rozita Mohamad Yuneh et al., 
2022). Oleh itu, kemahiran mengarang melibatkan proses 
menyusun, mencatat dan mengkomunikasikan makna secara 
terancang. Sifatnya yang interaktif turut menuntut murid 
membuat pertimbangan bahasa yang tepat (Hassan 
Nurmasitah, 2016).

Meskipun begitu, tahap penguasaan kemahiran 
mengarang dalam kalangan murid adalah berbeza. 
Sehubungan itu, perbezaan tersebut dapat diatasi melalui 
penggunaan pengajaran terbeza. Pengajaran terbeza 
merupakan pendekatan yang memberi peluang kepada guru 
untuk mengubah suai kandungan, proses dan produk 
penulisan karangan mengikut tahap keupayaan serta minat 
murid (Mirsabitovna, 2025; Tomlinson, 2021). Pendekatan 
ini mewujudkan suasana pembelajaran yang lebih 
berpusatkan murid dan inklusif. Perkara ini selari dengan 
saranan Kementerian Pendidikan Malaysia melalui Pelan 

Pembangunan Pendidikan Malaysia 2013–2025 
(Kementerian Pendidikan Malaysia, 2013).

Keperluan pengaplikasian pengajaran terbeza semakin 
penting kerana murid tidak boleh dianggap mempunyai 
keperluan pembelajaran yang sama. Pembezaan dalam 
perancangan dan pelaksanaan pengajaran dan pembelajaran 
penting bagi memastikan setiap murid memperoleh faedah 
dan pengalaman pembelajaran yang bermakna (Safiek 
Mokhlis,2021). Pendekatan ini memberi peluang kepada 
murid untuk belajar secara optimum mengikut tahap 
kognitif dan gaya pembelajaran masing-masing (Ain Nur 
Atika Agus, 2022). Melalui pembezaan, guru dapat 
membantu murid yang mempunyai tahap kemahiran 
berbeza untuk menguasai kemahiran yang terkandung 
dalam sukatan kurikulum (Faezah Saliman & Zamri 
Mahamod, 2023).

Secara keseluruhannya, keperluan menjalankan kajian 
ini tercetus kerana pengajaran kemahiran mengarang masih 
belum mencapai keberkesanan yang diharapkan dalam 
konteks bilik darjah bercampur keupayaan. Walaupun 
pelbagai dasar dan pendekatan telah diperkenalkan, murid 
masih berdepan kesukaran untuk menghasilkan penulisan 
yang terancang, gramatis dan bernas. Justeru, kajian ini 
penting untuk meneliti pengajaran terbeza sebagai 
pendekatan alternatif yang lebih berfokus pada perbezaan 
individu, serta berpotensi meningkatkan minat, keterlibatan 
dan pencapaian murid dalam penulisan karangan.

Selain itu, kajian ini diperlukan berikutan masalah 
tahap minat yang rendah yang mempengaruhi keterlibatan 
murid dalam usaha menguasai kemahiran mengarang 
(Hasnah Hassan et al., 2024; Tengku Zainuriani Tengku 
Puteh, 2021). Penerimaan murid terhadap aktiviti penulisan 
karangan juga didapati kurang memberangsangkan kerana 
proses tersebut menuntut penguasaan kemahiran berfikir 
yang kompleks (Aman Shah et al., 2021). Keadaan ini 
menyebabkan murid kurang melibatkan diri secara aktif 
dalam keseluruhan proses penulisan, termasuk perancangan 
idea, pengolahan isi dan penyuntingan hasil karangan.

Secara tidak langsung, tanggapan negatif murid 
terhadap aktiviti penulisan karangan turut mengakibatkan 
kegagalan menyiapkan tugasan penulisan yang diberikan 
(Nurul Azira Sapian & Wan Muna Ruzanna Wan 
Mohammad, 2022; Rohaida Mazlan et al., 2024) serta 
ketidakpatuhan terhadap format penulisan yang telah 
ditetapkan oleh pihak berwajib (Lembaga Peperiksaan 
Malaysia, 2022, 2023). Di samping itu, kelemahan dalam 
penguasaan kemahiran bahasa menyebabkan murid kurang 
yakin terhadap kebolehan diri untuk menghasilkan karangan 
yang berkualiti (Nurul Azira Sapian & Wan Muna Ruzanna 
Wan Mohammad, 2022; Simah Mamat et al., 2021).

Justeru, situasi ini menimbulkan kebimbangan terhadap 
keberkesanan kaedah pengajaran sedia ada, termasuk 
kaedah pengajaran tradisional (Amirah Fadhilah Amir & 



20 Jurnal Pendidikan Malaysia 51(2) (2026)

Nor Azwahanum Nor Shaid, 2025; Rohaida Mazlan et al., 
2024), dalam membentuk keupayaan murid untuk berfikir 
secara kritis dan kreatif serta menjana isi yang relevan dan 
berstruktur (Muhammad Firdaus et al., 2025; Phin et al., 
2025). Murid juga cenderung menghasilkan karangan yang 
hampir serupa antara satu sama lain apabila guru terlalu 
banyak membimbing perbincangan terhadap kerangka dan 
isi karangan (Koon et al., 2024). Pendekatan sedemikian 
boleh mengehadkan keaslian idea yang lahir daripada 
pemikiran murid sendiri (Nurul Qistina Baharuddin & 
Harwati Hashim, 2020).

Walau bagaimanapun, kajian terhadap kesan pengajaran 
terbeza dalam pembelajaran penulisan karangan, khususnya 
bagi mata pelajaran Bahasa Melayu, masih terhad. Hal ini 
demikian kerana majoriti kajian terdahulu lebih banyak 
berfokus pada mata pelajaran Bahasa Inggeris (Faizah Idrus 
et al., 2021; Ismail Sharmeen, 2019; Ping, 2021; Shareefa 
Mariyam, 2021). Selain itu, pengujian pendekatan ini dalam 
bidang STEM juga lebih banyak diberi perhatian 
(Mirsabitovna, 2025; Mohd Hasrul Kamarulzaman et al., 
2024; Subuh Anggoro et al., 2024; Zhao et al., 2026). 
Kekurangan sumber rujukan daripada kajian lepas mengenai 
pelaksanaan pengajaran terbeza dalam pembelajaran Bahasa 
Melayu menyebabkan guru masih memerlukan panduan 
yang lebih jelas tentang langkah pelaksanaannya yang 
berkesan.

Tambahan pula, saranan penggunaan pengajaran 
terbeza di Malaysia semakin diberi perhatian selepas 
pemansuhan sistem pengasingan murid mengikut keupayaan 
pada tahun 2019. Secara tidak langsung, pendekatan ini 
masih dianggap baharu dalam kalangan sebahagian guru. 
Sehubungan itu, jurang ini perlu diteliti melalui tinjauan 
literatur sistematik bagi menilai trend kajian, kesan dan 
cabaran pelaksanaan pengajaran terbeza dalam penulisan 
karangan Bahasa Melayu. Rasionalnya adalah untuk 
membantu guru memahami dengan lebih jelas pelaksanaan 
pembezaan kandungan, proses dan produk dalam aktiviti 
pengajaran dan pembelajaran penulisan karangan.

Rentetan daripada perkara yang telah dinyatakan, 
kajian ini bertujuan untuk meninjau secara sistematik kajian 
lepas berkaitan kaedah pengajaran terbeza dalam 
pembelajaran penulisan karangan Bahasa Melayu. Secara 
khusus, kajian ini bertujuan untuk mengenal pasti trend 
kajian, meneliti kesan kaedah pengajaran terbeza terhadap 
minat, keterlibatan dan pencapaian murid, serta mengenal 
pasti cabaran pelaksanaan dan jurang penyelidikan yang 
masih wujud. Sejajar dengan objektif kajian, persoalan 
kajian yang dibina ialah:

1.	 Apakah tahap amalan kaedah pengajaran terbeza 
dalam pembelajaran penulisan karangan Bahasa 
Melayu dalam kalangan guru Bahasa Melayu?

2.	 Apakah kesan kaedah pengajaran terbeza terhadap 
minat, keterlibatan dan pencapaian murid berdasarkan 
kajian lepas?

3.	 Apakah cabaran pelaksanaan dan jurang penyelidikan 
yang dilaporkan dalam kajian lepas?

TINJAUAN LITERATUR

Dalam bahagian ini, 5 subtopik yang berkaitan dengan 
minat, keterlibatan, pencapaian murid, kesan dan cabaran 
pelaksanaan kaedah pengajaran terbeza dalam pembelajaran 
dihuraikan dengan terperinci. 

MINAT MURID TERHADAP PEMBELAJARAN 

 Kaedah pengajaran berpusatkan murid bersifat moden 
kerana menekankan aktiviti, teknik penyoalan dan 
demonstrasi serta kolaborasi (Inas & Susan, 2023). Pada 
masa yang sama, ia menitikberatkan keperluan murid dan 
menganggap setiap murid tidak berada pada tahap 
penguasaan yang sama (Semo Serroukh & Ibrahim 
Serroukh, 2022; Rasulova, 2021). Oleh itu, unsur 
pembezaan perlu diambil kira dalam merancang pengajaran 
yang berpusatkan murid agar keperluan setiap murid dapat 
dipenuhi (Tomlinson, 2021). Di samping itu, persekitaran 
pembelajaran yang inklusif dapat diwujudkan melalui 
pembezaan yang selari dengan aspirasi PPPM 2013-2025 
yang dilaksanakan secara berperingkat (Kementerian 
Pendidikan Malaysia, 2013). 

Minat dan motivasi saling berhubung kait serta 
memberi pengaruh langsung terhadap pencapaian akademik 
murid. Motivasi terdiri daripada dorongan dalaman dan 
luaran yang menjadi pemacu kepada murid untuk 
mengaktifkan usaha pembelajaran dan mengekalkan minat 
terhadap bahan yang dipelajari (Bakhrudin et al., 2023). 
Hubungan ini turut disokong oleh kajian Zamli et al. (2020) 
yang mendapati wujud hubungan antara dorongan dalaman 
dan pencapaian akademik. Kajian tersebut bertujuan 
mengenal pasti hubungan antara jati diri dan prestasi 
akademik murid sekolah menengah. 

Oleh itu, analisis korelasi menunjukkan terdapat 
hubungan antara dorongan dalaman dan pencapaian 
akademik. Namun, dapatan kajian tersebut mempunyai 
kelemahan kerana tidak melaporkan tahap signifikan atau 
kekuatan hubungan tersebut. Kekurangan maklumat 
empirikal ini menyebabkan dapatan tidak dapat 
menggambarkan secara jelas sejauh mana jati diri 
mempengaruhi prestasi murid. Justeru, kekurangan ini 
ditambah baik melalui penilaian terhadap minat dalam 
pembelajaran akibat kaedah pengajaran alternatif melalui 
tinjauan. 

Di samping itu, faktor dalaman merangkumi perasaan 
seronok, keinginan memperbaiki kelemahan diri dan sikap 
positif terhadap pembelajaran menulis. Faktor luaran pula 
terdiri daripada pujian, ganjaran, galakan guru, penetapan 
matlamat dan aktiviti PdP yang dirancang dengan baik. 
Cortez dan Derequito (2025) menjelaskan bahawa faktor 
luaran biasanya didorong oleh kehendak akademik, 
manakala minat dalaman terbentuk daripada motivasi 
kendiri murid itu sendiri. Kepelbagaian perspektif ini 
akhirnya membawa kepada penyatuan tiga komponen 
utama minat dalam kajian ini, iaitu sikap positif, keinginan 
belajar dan motivasi, yang kesemuanya dioperasionalkan 
sebagai satu pemboleh ubah bersandar. 

Berdasarkan taksiran minat daripada pelbagai 
perspektif tersebut, dapat dirumuskan secara ringkas 
bahawa minat merangkumi tiga komponen, iaitu sikap 
positif, keinginan belajar dan motivasi murid yang perlu 
ada ditunjukkan oleh murid dalam aktiviti pembelajaran 
penulisan karangan. Kajian lepas mendapati murid dikesan 
kurang berminat dengan aktiviti penulisan karangan akibat 
sifat kemahiran mengarang sendiri yang kompleks dan 
kaedah pengajaran yang diaplikasikan oleh guru di dalam 
kelas (Inas & Susan, 2023; Nur Atikah Mohd Noor et al., 
2025; Rozana Jaafar & Zamri Mahamod, 2020). 

Sungguhpun begitu, kajian lepas tidak menawarkan 
tatacara pengintegrasian kaedah pengajaran terbeza dalam 
memenuhi keperluan kemahiran untuk berhadapan dengan 
peperiksaan. Lantaran itu, wujud jurang penyelidikan 
dalam membantu guru menyediakan murid ke arah 
peperiksaan melalui kaedah pengajaran yang lebih 
responsif dan interaktif. Perbezaan antara kesesuaian 
praktikal kaedah pengajaran tradisional yang berasaskan 
peperiksaan dengan kesan negatif terhadap minat murid 
menimbulkan percanggahan ketara dengan matlamat 
pendidikan yang holistik dalam melahirkan individu yang 
berfikiran kreatif, kritis dan mengamalkan pembelajaran 
sepanjang hayat (Faezah Saliman & Zamri Mahamod, 
2023; Vipul et al., 2025; Yusmim Omar & Khairul Azhar 
Jamaludin, 2024). 

Tambahan pula, penguasaan kemahiran mengarang 
memerlukan minat murid untuk menggerakkan kerelaan 
dan keinginan untuk berusaha. Indikator tingkah laku dan 
perasaan murid ialah keinginan untuk mempelajari kaedah 
pembelajaran yang berkesan dan memberi perhatian 
sebagai usaha menguasai topik (Masitah, 2023). Perspektif 
kajian-kajian lepas terhadap kaedah pengajaran terbeza 
adalah cenderung ke arah positif dalam aspek minat murid. 
Walau bagaimanapun, murid berkeupayaan tinggi berasa 
tidak adil kerana diberikan tugasan yang lebih mencabar 
dan minat murid berbangsa Cina terhadap pembelajaran 
Bahasa Melayu akibat kaedah pengajaran terbeza adalah 
sederhana (Ansi Konyuo & Wan Muna Ruzanna Wan 
Mohammad, 2023; Masitah, 2023). 

Sehubungan itu, murid kurang bermotivasi untuk 
mengikuti pembelajaran penulisan karangan meskipun 
guru mengaplikasikan kaedah pengajaran terbeza di dalam 
kelas (Yusmim Omar & Khairul Azhar Jamaludin, 2024). 
Percanggahan dapatan kajian ini menimbulkan persoalan 
terhadap kerangka teori yang digunakan untuk memberi 
impak kepada minat murid. Perkara ini menyebabkan 
wujudnya jurang penyelidikan dari segi teori yang tidak 
mengambil kira pemboleh ubah lain yang boleh 
mempengaruhi hasil. Pada masa yang sama, keterlibatan 
murid dalam aktiviti pembelajaran penulisan karangan 
dipengaruhi oleh minat murid terhadap aktiviti pengajaran 
guru. 

KETERLIBATAN MURID DALAM 
PEMBELAJARAN

Perasaan ingin tahu mendorong murid untuk   mengetahui 
dan memahami suatu pembelajaran serta terus berfikir 
mengenai masalah yang perlu diselesaikan meskipun di 
luar waktu kelas (Rone et al., 2023). Namun, kajian lepas 
tidak menyediakan satu analisis cara mengekalkan 
keterlibatan emosi (minat) agar keterlibatan pemikiran 
kritis (kognitif) dapat dipengaruhi dalam jangka masa 
panjang. Justeru, wujud jurang penyelidikan dalam 
memahami bagaimana guru dibantu untuk mempengaruhi 
keterlibatan murid secara aktif melalui pendekatan 
pengajaran yang mengambil kira semua keperluan murid. 

Penemuan positif kajian-kajian lepas bersifat kualitatif 
menegaskan secara konsisten bahawa kaedah pengajaran 
terbeza boleh mempengaruhi penyertaan dan keterlibatan 
murid untuk mengikuti aktiviti penulisan karangan akibat 
perasaan seronok yang diwujudkan melalui komunikasi 
dua hala untuk melaksanakan pentaksiran (Ansi Konyuo 
& Wan Muna Ruzanna Wan Mohammad, 2023; Faezah 
Saliman & Zamri Mahamod, 2023; Jessica Michael & 
Zamri Mahamod, 2023). Walaupun dapatan kualitatif 
menunjukkan impak yang positif, dapatan kajian tersebut 
memiliki kelemahan kerana tidak disokong dengan data 
empirikal untuk memberi gambaran sejauh mana 
penggunaan kaedah pengajaran terbeza boleh 
mempengaruhi keterlibatan murid itu sendiri. 

Di samping itu, dapatan kualitatif kajian lepas bersifat 
pemerhatian guru terhadap keterlibatan penyertaan aktif, 
tumpuan dalam kelas dan usaha yang ditunjukkan oleh 
murid. Penilaian setiap guru adalah berbeza dan 
menimbulkan bias dalam menterjemah penilaian 
pemerhatian sebagai gambaran terhadap kualiti pengajaran 
dan pembelajaran (Adila et al., 2024; Faezah Saliman & 
Zamri Mahamod, 2023). “Malah, dapatan ini tidak dapat 
memberikan bukti kesahan bagi menyokong alat ukur yang 
digunakan (White & Klette, 2024; Luoto et al., 2022; 
Rodgers et al., 2022). Pemerhatian terhadap indikator 

luaran mungkin gagal memahami keterlibatan yang 
multidimensi iaitu penyertaan aktif, tumpuan dalam kelas 
dan usaha yang dilakukan oleh murid (Scott & Rohde, 
2024).

PENCAPAIAN MURID DALAM PEMBELAJARAN 

Sehubungan itu, penilaian empirikal diperlukan agar 
relevan dengan pencapaian murid akibat keterlibatan yang 
aktif di dalam kelas (López-García, 2023). Kajian lepas 
melaporkan bahawa guru memahami dan menyedari 
keperluan penggunaan kaedah pengajaran terbeza (Danial 
Arif & Abdul Muttalip, 2020; Nur Hanisah Radi & 
Muhammad Syawal Amran, 2023; Safiek Mokhlis, 2021). 
Walau bagaimanapun, pelaksanaannya dalam bilik darjah 
masih kurang memberangsangkan, sekali gus mewujudkan 
kelompangan penyelidikan mengenai kesan sebenar 
pendekatan ini terhadap murid. 

Röhl et al. (2025) dan Wisniewski et al. (2022) 
menyatakan bahawa maklum balas daripada murid 
mempunyai kesan positif kepada kualiti pengajaran kerana 
ia menjadi peramal kepada pencapaian sebenar murid. 
Majoriti kajian lepas cenderung mengukur keberkesanan 
suatu pendekatan pengajaran melalui impak yang boleh 
dinilai pada murid dengan merangkumi tahap penguasaan, 
kefahaman, pencapaian akademik dan penglibatan murid 
dari perspektif guru. Kajian lepas mendapati bahawa 
kaedah pengajaran terbeza dapat membantu murid 
meningkatkan tahap penguasaan daripada tahap keupayaan 
rendah kepada tahap sederhana dalam kemahiran membina 
ayat, meningkatkan pemahaman dan kemajuan murid. 

Peningkatan positif tersebut disebabkan oleh kaedah 
pengajaran terbeza yang  memberi peluang kepada murid 
untuk memperoleh pembelajaran mengikut tahap 
keupayaan mereka sendiri (Erra Farina Adnan et al., 2024; 
Jessica Michael & Zamri Mahamod, 2023; Thian et al., 
2022). Walau bagaimanapun, kajian lepas kurang 
menawarkan dapatan mengenai keberkesanan pendekatan 
pengajaran secara empirikal untuk mengukuhkan dapatan 
kualitatif yang diperoleh daripada perspektif guru. Justeru, 
terdapat jurang penyelidikan dalam mengesahkan 
keberkesanan pendekatan pengajaran yang diaplikasikan 
oleh guru melalui skor yang diperoleh murid secara 
eksperimental.

KESAN CABARAN KAEDAH PENGAJARAN 
TERBEZA

Menurut kajian lepas secara umum, kaedah pengajaran 
terbeza berpotensi mendatangkan impak positif terhadap 
murid dari aspek pencapaian, penglibatan dan pengalaman 
pembelajaran. Dapatan kecenderungan kesan positif akibat 
pelaksanaan kaedah pengajaran terbeza diperoleh melalui 

semakan sistematik oleh Smale-jacobse et al. (2019). Walau 
bagaimanapun, bentuk pelaksanaan kaedah pengajaran 
terbeza dalam kajian lepas adalah berbeza dan jumlah 
kajian lepas berkualiti tinggi adalah masih terhad.  Justeru, 
beberapa perkara perlu diambil kira untuk menilai 
keberkesanan pendekatan tersebut seperti reka bentuk 
pengajaran, kompetensi guru dan konteks bilik darjah.

Berdasarkan meta-analisis (Muh. Asriadi AM et al., 
2023), kaedah pengajaran terbeza memberikan kesan 
positif terhadap pembelajaran. Namun, kesan tersebut 
dipengaruhi oleh pelbagai pemboleh ubah seperti mata 
pelajaran, tahap pendidikan, tempoh pelaksanaan intervensi 
dan bentuk strategi yang dilaksanakan. Sehubungan itu, 
pendekatan ini bukanlah satu teknik pengajaran tunggal 
yang boleh menghasilkan kesan yang sama bagi semua 
situasi. Namun, pendekatan ini lebih tepat jika difahami 
sebagai sebuah kerangka pengajaran yang dilaksanakan 
secara sistematik. 

Selain itu, kaedah pengajaran terbeza turut mewujudkan 
hubungan positif dalam aspek kesejahteraan di sekolah, 
penglibatan secara sosial dan konsep pembelajaran kendiri 
murid (Pozas et al., 2021). Murid lebih menerima maklumat 
dan mampu mengambil bahagian dalam pembelajaran 
sekiranya guru melakukan penyesuaian pengajaran 
berdasarkan keperluan murid. Sehubungan itu, kesan 
positif tersebut boleh berlaku dalam penulisan karangan 
sekiranya tugasan yang disediakan dan diberikan adalah 
mengikut tahap cabaran yang sesuai dengan keupayaan 
murid. 

Walaupun jumlah kajian berkaitan penulisan karangan 
Bahasa Melayu secara khusus adalah masih terhad, namun 
bukti daripada kajian penulisan dalam bahasa lain 
membuktikan bahawa pendekatan ini berpotensi 
meningkatkan prestasi dan motivasi murid untuk menulis.  
Kajian kuasi eksperimen dalam konteks penulisan bagi 
subjek Bahasa Inggeris (Fatma Sari et al., 2023; Mohd 
Arifin Ghazali et al., 2024) mendapati murid menunjukkan 
peningkatan secara signifikan dalam kemahiran menulis 
dan motivasi. Walau bagaimanapun, dapatan daripada 
konteks mata pelajaran lain tidak dapat digeneralisasikan 
secara umum ke dalam penulisan Bahasa Melayu. Hal ini 
demikian kerana bahasa, latar sosiolinguistik, kurikulum 
dan bentuk pentaksiran murid adalah berbeza. 

Dari sudut pedagogi, penguasaan penulisan boleh 
dibantu oleh pengajaran terbeza melalui beberapa 
mekanisme. Salah satu daripadanya ialah penyediaan dan 
penggunaan bahan mengikut tahap keupayaan murid dapat 
mengurangkan beban kognitif semasa menjana dan 
menyusun “idea (Tomlinson, 2001, 2021). Guru boleh 
mencerakinkan tugasan kepada beberapa peringkat seperti 
prapenulisan, menghasilkan kerangka, membina perenggan, 
menyemak dan menyunting semula. Di samping itu, 
wujudkan pengelompokan murid secara fleksibel 

membolehkan murid memperoleh bimbingan mengikut 
keperluan tertentu (Smale-Jacobse et al., 2019). 

Maklum balas menjadi lebih terarah melalui pengajaran 
terbeza. Hal ini demikian kerana murid yang lemah 
mungkin memerlukan maklum balas yang berbeza daripada 
murid yang lebih mahir. Justeru, maklum balas yang lebih 
khusus adalah lebih mudah digunakan oleh murid 
berbanding pembetulan secara umum.  Melalui bimbingan 
tersebut, murid dapat mengenal pasti kelemahan dalam 
penulisan di samping memahami strategi penambahbaikan 
yang perlu dilakukan oleh murid (Hattie & Timperley, 
2007). 

Walau bagaimanapun, keupayaan guru untuk 
mengenal pasti tahap kesediaan, minat dan gaya 
pembelajaran murid boleh mempengaruhi keberkesanan 
pengajaran terbeza. Komponen penting dalam pengajaran 
terbeza adalah proses pentaksiran formatif yang berterusan 
kerana maklumat yang diperoleh membolehkan guru 
membuat pengubahsuaian kandungan, proses dan produk 
(Smale-Jacobse et al., 2019). Oleh itu, pengajaran terbeza 
berisiko dilaksanakan secara umum sekiranya dilaksanakan 
tanpa maklumat yang tepat mengenai keperluan murid. 

Kelemahan lazim murid dalam penulisan karangan 
seperti kesukaran menjana idea, menyusun isi secara logik, 
menghasilkan ayat gramatis dan menggunakan kosa kata 
yang sesuai yang dikenal pasti oleh kajian lepas adalah 
berpotensi diatasi melalui pendekatan ini (Rohaida Mazlan 
et al., 2024). Walaupun demikian, majoriti kajian lebih 
lebih membincangkan keberkesanan kaedah pengajaran 
terbeza terhadap persepsi guru atau pencapaian akademik 
secara umum. Penelitian secara empirikal mengenai 
bagaimana elemen pengajaran terbeza sepert i 
pengelompokan fleksibel, penyesuaian tugasan mengikut 
tahap, dan maklum balas secara khusus, mempengaruhi 
komponen penulisan karangan Bahasa Melayu adalah 
masih terhad. Justeru, bukti empirikal yang kukuh 
mengenai hubungan antara pelaksanaan pengajaran terbeza 
dengan peningkatan kualiti penulisan karangan adalah 
masih diperlukan. 

CABARAN KAEDAH PENGAJARAN TERBEZA

Dalam konteks pembelajaran di Malaysia, majoriti kajian 
berkaitan pengajaran terbeza lebih berfokus pada tahap 
pengetahuan, persepsi, tahap amalan dan pelaksanaan serta 
kesediaan guru. Misalnya, (Danial Arif dan Abdul Muttalip, 
2020) mendapati tahap penerimaan guru Bahasa Melayu 
di sekolah pedalaman adalah tinggi. Namun, tahap 
pengetahuan mereka adalah masih rendah. Justeru, 
sekiranya guru kurang memahami prinsip, strategi dan 
bentuk pentaksirannya, sikap positif tidak wajar ditafsirkan 
sebagai petunjuk pelaksanaan berkesan akibat sikap positif 
dalam kalangan guru. 

Pengetahuan, amalan dan cabaran dalam pendidikan 
Bahasa Melayu merupakan aspek yang kerap menjadi 
tumpuan dalam kajian-kajian lepas berdasarkan semakan 
literatur sistematik (Nurul Azira Sapian & Wan Muna 
Ruzanna Wan Mohammad, 2022). Dapatan kajian 
menunjukkan bahawa terdapat ketidakseimbangan dari 
segi jenis sekolah, populasi dan lokasi. Selain itu, skop 
kajian lepas banyak meneliti pengajaran bahasa secara 
umum dan kemahiran menulis berbanding cabaran domain 
yang dihadapi oleh guru. Antaranya ialah kefahaman, 
kemahiran dan kesediaan pelaksanaan guru. 

Cabaran ini menjadi lebih kompleks dalam pengajaran 
penulisan karangan kerana guru perlu menyediakan bahan, 
tugasan dan bentuk pentaksiran yang pelbagai di samping 
mengendalikan murid pada pelbagai tahap penguasaan 
bahasa yang berbeza. Antara faktor utama yang menghalang 
pelaksanaan pengajaran terbeza ialah kekangan masa 
(Yusmim Omar & Khairul Azhar Jamaludin, 2024). Hal 
ini demikian kerana guru perlu membuat pelbagai 
persediaan seperti bahan pengajaran, merancang aktiviti 
berdasarkan tahap keupayaan murid dan melaksanakan 
pentaksiran yang berbeza dalam tempoh pengajaran yang 
sama. 

Situasi ini secara tidak langsung meningkatkan beban 
guru dan menyebabkan pelaksanaan pengajaran terbeza 
berlaku secara minimum dan tidak konsisten. Selain itu, 
faktor sistem pendidikan seperti saiz kelas, waktu 
pengajaran yang diperuntukkan, kekurangan latihan 
profesional dan beban pentadbiran turut menyumbang 
kepada cabaran yang dihadapi oleh guru (Erra Farina 
Adnan et al., 2024).  Justeru, adalah tidak wajar mengaitkan 
kegagalan melaksanakan pengajaran terbeza secara 
optimum dengan kelemahan guru, sebaliknya konteks 
ekosistem pendidikan perlu dinilai dengan lebih luas. 

METODOLOGI 

Kajian ini menggunakan kaedah tinjauan literatur 
sistematik untuk mengenal pasti kesan kaedah pengajaran 
terbeza dalam mempengaruhi minat, keterlibatan dan 
pencapaian murid dalam pembelajaran penulisan karangan 
terbuka. Beberapa kriteria ditetapkan dalam proses 
pemilihan artikel. Artikel yang dipilih adalah boleh diakses, 
diterbitkan dalam Bahasa Melayu dan Bahasa Inggeris 
dalam tempoh 6 tahun dari tahun 2019 – 2026. Kandungan 
artikel yang dipilih perlu merangkumi aspek kaedah 
pengajaran terbeza, pembelajaran penulisan karangan, 
minat, keterlibatan dan pencapaian murid. Tujuan 
penetapan kriteria ini adalah memastikan tinjauan literatur 
memenuhi objektif dan menjawab persoalan kajian yang 
telah dinyatakan. 

Pencarian artikel dilakukan melalui tiga pangkalan 
data utama, iaitu SCOPUS, ERIC dan Google Scholar 

menggunakan beberapa terma yang relevan. Antara terma 
yang digunakan ketika proses mencari artikel “keberkesanan 
kaedah pengajaran terbeza”, “minat, keterlibatan dan 
pencapaian murid” dan “pembelajaran penulisan karangan 
Bahasa Melayu” bagi carian artikel terbitan Bahasa Melayu 
dan Bahasa Inggeris terhadap tajuk, abstrak dan kandungan 
artikel. 

PEMILIHAN TAJUK 

Merujuk kepada objektif kajian, penyelidik memilih tajuk-
tajuk artikel yang berfokus pada keberkesanan kaedah 
pengajaran terbeza dalam pembelajaran penulisan karangan 
dan melakukan penyingkiran bagi artikel yang tiada kaitan 
dengan penggunaannya dalam pembelajaran penulisan 
karangan. Penyelidik juga menggunakan carta alir 
berdasarkan  Preferred Reporting Items for Systematic 
Reviews and Meta-Analyses (PRISMA) sebagai garis 
panduan untuk melaporkan dapatan kajian tinjauan literatur 
sistematik ini. 

PENCARIAN ARTIKEL 

Penyelidik melakukan carian artikel dengan menggunakan 
tiga pangkalan data utama, iaitu SCOPUS, ERIC dan 
Google Scholar. Carian dilakukan dengan menggunakan 

beberapa terma yang berkait rapat dengan tajuk kajian 
seperti “keberkesanan kaedah pengajaran terbeza”, “minat, 
keterlibatan dan pencapaian murid” dan “pembelajaran 
penulisan karangan Bahasa Melayu” bagi carian terbitan 
dalam Bahasa Melayu dan “effectiveness of differentiated 
instruction”, “interest, engagement and students 
performance”, “Bahasa Melayu essay writing learning” 
bagi carian terbitan dalam Bahasa Inggeris. 

PEMILIHAN ARTIKEL 

Bagi memastikan artikel yang diperoleh adalah selari 
dengan tajuk kajian, penyelidik membuat pemilihan artikel 
berdasarkan bacaan terhadap tajuk dan abstrak artikel yang 
ditemui. Dalam bahagian ini, penyelidik bermula dengan 
proses pemilihan dan penyingkiran agar artikel yang dipilih 
dapat memenuhi piawaian dan kriteria bagi pemilihan tajuk 
yang lebih spesifik dan artikel dipilih mengikut tajuk dan 
objektif kajian. Jumlah keseluruhan artikel yang diperoleh 
ialah 20 daripada ketiga-tiga pangkalan data tersebut. Lima 
daripada 20 artikel telah disingkirkan kerana tajuk tidak 
memenuhi kriteria yang telah ditetapkan. 17 artikel 
diterima dan ditapis dengan lebih mendalam. Penapisan 
dilakukan lebih mendalam melalui bacaan abstrak dan 
mendapati sebanyak sembilan artikel berjaya dipilih.

RAJAH 1. Carta alir pelaksanaan kajian literatur sistematik.

RAJAH 2. Pemilihan artikel melalui garis panduan PRISMA

DAPATAN KAJIAN DAN PERBINCANGAN 

Sembilan artikel yang dipilih dijadikan data pengekstrakan untuk mendapatkan input yang terperinci dan berjadual. 
Jadual 1 menunjukkan pengumpulan maklumat tentang artikel yang dipilih, bahasa penerbitan, tahun penerbitan, kata 
kunci dan bentuk kajian. 

JADUAL 1. Senarai artikel 2019 – 2026 

Penulis Bahasa 
penerbitan

Tahun Kata kunci Bentuk kajian

Jessica Micheal & Zamri 
Mahamod

Bahasa Melayu 2023 Pendekatan pengajaran terbeza, Modul 
Latihan Intervensi Berfokus dan Terbeza, 
guru Bahasa Melayu Tahap 1, pendekatan 
pengajaran, sekolah rendah kebangsaan

Kualitatif - temu bual 
separa berstruktur

Mior Muhammad Saiful 
Nizan, Mohd Saali, Mohd 
Hasrul Kamarulzaman, 
Mohd Fadzil
Kamarudin, Mohd Saifun 
Aznin Mohd Sharif & 
Muhammad Zaim Esrati

Bahasa Inggeris 2017 Attitude, readiness, gifted students, 
differentiated instruction, teaching, 
learning, Malay language

Kuantitatif – soal 
selidik 

Maryam Norazan Bahasa Melayu 2023 Efikasi kendiri guru, guru sekolah rendah, 
pendekatan terbeza, Bahasa Melayu

Kuantitatif – soal 
selidik 

Norhidayah Azni Mohd 
Zohomi & Zamri 
Mahamod

Bahasa Melayu 2023 Pengajaran terbeza, amalan pelaksanaan, 
guru Bahasa Melayu, sekolah menengah 
harian 

Kuantitatif – soal 
selidik dan tinjauan 

Masitah Saadon Bahasa Melayu 2023 Pendekatan terbeza, sekolah swasta, minat, 
sikap, motivasi, subjek Bahasa Melayu

Kuantitatif – tinjauan 

Elmustian, Zamri 
Mahamod, Edmund 
Austrus & Norhidayah 
Azni Mohd Zohomi

Bahasa Inggeris 2026 Differentiated instruction, instruction 
practices, language education, Malay 
language teacher, secondary school

Kuantitatif – soal 
selidik 

Marcela Pozas & Verena 
Letzel-Alt

Bahasa Inggeris 2020 Differentiated instruction, emotional well-
being, inclusive education, self-concept, 
social inclusion

Kuantitatif – soal 
selidik 

Ansi Konyuo & Wan 
Muna Ruzanna Wan 
Mohammad

Bahasa Melayu 2023 Amalan, motivasi, pengajaran terbeza, 
kemahiran menulis

Kualitatif – temu bual 

Thian Khian Niam, 
Narahan Raduan, 
Zaimuariffudin Shukri 
Nordin

Bahasa Melayu 2022 Pedagogi terbeza, kemahiran berbahasa Kuantitatif – soal 
selidik 

JUMLAH ARTIKEL BERDASARKAN BAHASA 
PENERBITAN 

Bahasa penerbitan bagi kajian yang dipilih ialah Bahasa 
Melayu dan Bahasa Inggeris. Berdasarkan Jadual 1, 
terdapat enam artikel diterbitkan dalam Bahasa Melayu 
(Ansi Konyuo & Wan Muna Ruzanna Wan Mohammad, 
2023; Jessica Michael & Zamri Mahamod, 2023; Maryam 
Norazan, 2023; Masitah, 2023; Norhidayah Azni Mohd 
Zohomi & Zamri Mahamod, 2023; Thian et al., 2022) dan 
tiga diterbitkan dalam Bahasa Inggeris (Elmustian et al., 
2026; Mior Muhammad et al., 2017; Pozas et al., 2020). 

JUMLAH ARTIKEL BERDASARKAN TAHUN 
PENERBITAN 

Pemilihan artikel adalah berdasarkan tahun penerbitan 
antara 2019 – 2026. Berdasarkan Jadual 1, 1 artikel yang 
diterbitkan pada tahun 2026 (Elmustian et al., 2026), satu 
artikel diterbitkan tahun 2020 (Pozas et al., 2020), empat 
artikel diterbitkan pada tahun 2023 (Ansi Konyuo & Wan 
Muna Ruzanna Wan Mohammad, 2023; Jessica Michael 
& Zamri Mahamod, 2023; Maryam Norazan, 2023; 
Norhidayah Azni Mohd Zohomi & Zamri Mahamod, 
2023), dua artikel diterbitkan pada tahun 2022 (Masitah, 
2023; Thian et al., 2022) dan satu artikel diterbitkan pada 
tahun 2017 (Mior Muhammad et al., 2017).

JUMLAH ARTIKEL BERDASARKAN BENTUK 
KAJIAN 

Terdapat beberapa bentuk kajian yang digunakan dalam 
artikel yang telah dipilih. Berdasarkan Jadual 1, dua artikel 
telah menggunakan bentuk kualitatif iaitu (Ansi Konyuo 
& Wan Muna Ruzanna Wan Mohammad, 2023; Jessica 
Michael & Zamri Mahamod, 2023) dan tujuh artikel 
menggunakan bentuk kuantitatif iaitu (Elmustian et al., 
2026; Maryam Norazan, 2023; Masitah, 2023; Mior 
Muhammad et al., 2017; Norhidayah Azni & Zamri 
Mahamod, 2023; Pozas et al., 2020; Thian et al., 2022)

ANALISIS DAPATAN KAJIAN 

Analisis data kajian telah dijalankan ke atas sembilan 
artikel terpilih. Berdasarkan analisis tersebut, penyelidik 
menyimpulkan kandungan dapatan daripada sembilan 
artikel terpilih kepada tiga tema utama, iaitu pengajaran 
terbeza: tahap amalan guru, kesan kaedah pengajaran 
terbeza terhadap minat, keterlibatan dan pencapaian murid, 
serta pengaruh cabaran amalan pengajaran terbeza.

RAJAH 3. Tema utama dapatan kajian.

PERSOALAN KAJIAN 1: KAEDAH PENGAJARAN 
TERBEZA: TAHAP AMALAN GURU

Berdasarkan analisis dapatan kajian, penyelidik mendapati 
bahawa tujuh daripada sebelas artikel berfokus pada tahap 
amalan pengajaran terbeza dalam kalangan guru (Ansi 
Konyuo & Wan Muna Ruzanna Wan Mohammad, 2023; 
Elmustian et al., 2026; Jessica Michael & Zamri Mahamod, 
2023; Maryam Norazan, 2023; Norhidayah Azni Mohd 
Zohomi & Zamri Mahamod, 2023; Pozas et al., 2020; Thian 
et al., 2022). Tujuh artikel ini berfokus kepada tahap 
pelaksanaan pengajaran terbeza oleh guru Bahasa Melayu 
di bilik darjah. Menurut enam artikel tersebut (Ansi 
Konyuo & Wan Muna Ruzanna Wan Mohammad, 2023; 
Elmustian et al., 2026; Jessica Michael & Zamri Mahamod, 
2023; Maryam Norazan, 2023; Norhidayah Azni Mohd 
Zohomi & Zamri Mahamod, 2023; Thian et al., 2022), 
tahap pelaksanaan pendekatan pengajaran terbeza guru 
Bahasa Melayu adalah tinggi manakala satu artikel (Pozas 
et al., 2020) mendapati guru kurang kerap menggunakannya. 

Menurut Elmustian et al. (2026), meskipun tahap 
amalan pengajaran terbeza dalam kalangan guru Bahasa 
Melayu didapati tinggi, namun tahap perancangan RPH 
yang melibatkan aspek pendekatan pembezaan sebagai 
persediaan mengajar adalah masih berada pada tahap yang 
rendah. Sehubungan itu, walaupun guru dapat menyesuaikan 
diri dengan pendekatan tersebut secara spontan, namun 
pelaksanaannya secara sistematik dan berstruktur masih 
menjadi cabaran dalam kalangan guru. 

Menurut Jessica Micheal dan Zambia Mahamod 
(2023), guru Bahasa Melayu menggunakan kaedah 
pengajaran terbeza dalam sesi pengajaran dan pembelajaran 
(PdP) Bahasa Melayu dengan kekerapan dua hingga tiga 
kali seminggu. Antara aspek pembezaan yang kerap 
dilaksanakan oleh guru ialah pembezaan proses dan 
kandungan Ansi Konyuo dan Wan Muna Ruzanna Wan 
Mohammad (2023). Merujuk Pozas et al. (2020), guru 
cenderung untuk membezakan pengajaran menggunakan 
pemberian tugasan berperingkat berbanding pembezaan 
melalui pembelajaran berasaskan projek. Sehubungan itu, 
setiap aktiviti pembelajaran dibezakan mengikut kumpulan 
keupayaan yang telah dikenal pasti oleh guru melalui tiga 
cara. 

Tiga cara guru mengenal pasti tahap keupayaan dan 
keperluan murid ialah melalui aktiviti pembelajaran, 
respons murid semasa PdP dan hasil kerja murid (Jessica 
Michael & Zamri Mahamod, 2023). Melalui penilaian guru, 
keperluan dan kecenderungan murid secara spesifik dapat 
dipenuhi dan tahap penguasaan murid dapat ditingkatkan. 
Hal ini demikian kerana Thian et al. (2022) menyatakan 
bahawa perkembangan penguasaan kemahiran berbahasa 
murid dipengaruhi oleh amalan pengajaran terbeza. 
Kekerapan pelaksanaan pengajaran terbeza lebih memberi 
impak positif kepada murid untuk menguasai suatu 
kemahiran dalam kandungan pembelajaran. 

Walau bagaimanapun, kekerapan tersebut dipengaruhi 
oleh faktor jantina. Menurut Maryam Norazan (2023), guru 
perempuan lebih kerap mengaplikasikan pendekatan 
tersebut berbanding dengan guru lelaki. Namun, dapatan 
ini bercanggah dengan kajian (Thian et al., 2022) bahawa 
guru lelaki lebih kerap mengaplikasikannya berbanding 
dengan guru perempuan. Dalam perkara ini, guru 
disarankan untuk membiasakan diri dengan pelbagai 
pendekatan yang boleh membantu meningkatkan 
pencapaian murid melalui pelaksanaan pedagogi yang 
sesuai (Thian et al., 2022). 

PERSOALAN KAJIAN 2:  KESAN KAEDAH 
PENGAJARAN TERBEZA TERHADAP MINAT, 
KETERLIBATAN DAN PENCAPAIAN MURID

Tema seterusnya berfokus pada pengaruh daripada 
penggunaan kaedah pengajaran terbeza terhadap aspek 

murid iaitu minat, keterlibatan dan pencapaian murid dalam 
pembelajaran bahasa. Berdasarkan sebelas buah artikel 
yang dipilih, empat daripadanya membincangkan tema ini 
(Ansi Konyuo & Wan Muna Ruzana Wan Mohammad, 
2023; Masitah, 2023; Mior Muhammad et al., 2017; Thian 
et al., 2022). Dapatan empat artikel yang dianalisis secara 
konsisten menunjukkan impak kaedah pengajaran terbeza 
adalah positif dari segi minat, keterlibatan dan pencapaian 
pembelajaran murid. Sehubungan itu, Thin et al. (2022) 
menyatakan bahawa terdapat hubungan positif antara 
amalan pengajaran terbeza dengan penguasaan kemahiran 
berbahasa murid. 

Sehubungan itu, sikap murid terhadap pendekatan 
pengajaran yang digunakan boleh mempengaruhi minat, 
keterlibatan dan pencapaian murid. Menurut (Mior 
Muhammad et al., 2017), tahap sikap murid setelah kaedah 
pengajaran terbeza digunakan di dalam kelas adalah tinggi. 
Hal ini demikian kerana hanya sebahagian murid sekolah 
swasta sahaja yang menunjukkan sikap positif. Perkara ini 
berlaku disebabkan oleh kurangnya pendedahan murid 
sekolah swasta kepada penggunaan kaedah pengajaran 
terbeza (Masitah, 2023). Walau bagaimanapun, pengaruh 
kaedah pengajaran terbeza terhadap minat murid masih 
positif secara keseluruhannya.

Dalam konsep amalan pengajaran terbeza, pelaksanaan 
pembezaan tiga aspek iaitu kandungan, proses dan produk 
perlu mengambil kira kesediaan, minat dan pencapaian 
murid. Sehubungan itu, perancangan yang mengambil kira 
perkara tersebut dapat mewujudkan peluang dan rasa 
seronok dalam kalangan murid. Menurut (Ansi Konyuo & 
Wan Muna Ruzanna Wan Mohammad, 2023; Masitah, 
2023), majoriti murid didapati berasa seronok apabila 
kaedah pengajaran terbeza dilaksanakan di dalam kelas. 
Menurut (Masitah, 2023; Mior Muhammad Saiful Nizan 
et al., 2017), perasaan seronok tersebut telah meningkatkan 
rasa minat murid untuk memberi tumpuan dalam aktiviti 
pembelajaran. 

Tambahan pula, murid lebih berminat untuk belajar 
Bahasa Melayu berbanding sebelum kaedah pengajaran 
terbeza digunakan di dalam kelas. Penggunaan kaedah 
pengajaran terbeza mampu mengubah pandangan murid 
ke arah yang lebih positif terhadap pembelajaran (Masitah, 
2023). Murid diberi peluang untuk belajar dalam kumpulan 
mengikut kelompok keupayaan dan bahan yang disediakan 
adalah sesuai dengan tahap keupayaan mereka (Ansi 
Konyuo & Wan Muna Ruzanna Wan Mohammad, 2023). 
Justeru, murid tidak berasa terpinggir walaupun aras 
aktiviti pembelajaran adalah berbeza. Secara tidak 
langsung, murid melibatkan diri secara aktif dengan 
menyiapkan tugasan yang diberikan oleh guru. 

Justeru, Erra Farina Adnan et al. (2024) menyarankan 
agar guru menyediakan dan mewujudkan suasana 
pembelajaran yang aktif dan memberangsangkan melalui 

penggunaan pelbagai taktik pengajaran. Menurut (Pasira, 
2022), penggunaan kumpulan fleksibel adalah sesuai 
dengan murid yang sedang bergelut dalam pembelajaran 
untuk mendapatkan hasil pembelajaran yang baik. 

Tugasan yang diberikan mempengaruhi penglibatan 
murid di dalam kelas. Hal ini demikian kerana tugasan 
yang terdiri daripada tahap yang sama rata bagi semua 
pelajar menjadikan penglibatan murid sekadar memenuhi 
syarat pembelajaran. Justeru, murid yang menggunakan 
tugasan berperingkat didapati lebih berminat dan 
termotivasi berbanding dengan murid yang tidak terlibat. 
Selain itu, tugasan secara berkumpulan dapat membantu 
meningkatkan pemahaman murid lemah dan sederhana 
dalam Bahasa Melayu (Ansi Konyuo & Wan Muna 
Ruzanna Wan Mohammad, 2023). 

Kaedah pengajaran yang dapat memenuhi keperluan 
murid  adalah untuk meningkatkan kemungkinan setiap 
murid memahami bahan yang disampaikan. Oleh itu, 
penggunaan kaedah pengajaran terbeza meningkatkan 
keyakinan dan persaingan dalam pembelajaran 
pembelajaran  (Ansi Konyuo & Wan Muna Ruzanna Wan 
Mohammad, 2023). Selain itu, Mior Muhammad et al. 
(2017) menyatakan bahawa murid lebih memahami 
kandungan pembelajaran Bahasa Melayu dan 
mengaplikasikannya ke dalam subjek lain. 

Walau bagaimanapun, majoriti kajian lepas lebih 
berfokus pada peningkatan kefahaman, motivasi dan 
penglibatan murid secara am. Hal ini demikian kerana bukti 
empirikal yang membuktikan keberkesanan kaedah 
pengajaran terbeza terhadap penguasaan kemahiran 
mengarang adalah masih terhad. Selain itu, penelitian lanjut 
terhadap kesan kaedah pengajaran terbeza untuk 
membangunkan kemahiran mengarang secara sistematik 
adalah terhad. Tambahan pula, tidak semua murid 
menunjukkan perubahan yang positif meskipun kaedah 
pengajaran terbeza dilaksanakan di dalam kelas. 

Menurut (Ansi Konyuo & Wan Muna Ruzanna Wan 
Mohammad, 2023), terdapat sebilangan murid tidak 
menyiapkan tugasan atas faktor hilang fokus atau terlalu 
bermain ketika aktiviti pembelajaran. Selain itu, murid aras 
tinggi merasakan tidak adil kerana diberikan tugasan yang 
lebih sukar berbanding dengan murid aras lain.

PERSOALAN KAJIAN 3: CABARAN AMALAN 
PENGAJARAN TERBEZA DAN JURANG 
PENYELIDIKAN

Sebanyak dua daripada sebelas artikel menghuraikan 
tema ini (Elmustian et al., 2026; Jessica Michael & Zamri 
Mahamod, 2023). Saranan amalan pengajaran terbeza 
menuntut usaha lebih daripada pihak guru untuk 
memahami dan menguasai kemahiran aspek pembezaan 
mengikut keperluan murid. Hal ini dikaitkan dengan 

impak positif terhadap perkembangan dan prestasi murid 
dari aspek motivasi, penglibatan dan pencapaian. Namun,  
Jessica Michael dan Zamri Mahamod, (2023) menyatakan 
bahawa guru berhadapan dengan beberapa cabaran untuk 
menjayakannya di dalam kelas. Menurut Jessica Michael 
dan Zamri Mahamod, (2023), guru berhadapan dengan 
cabaran pada tiga peringkat pelaksanaan, iaitu sebelum, 
semasa dan selepas. 

Sebelum pelaksanaan pengajaran terbeza, guru 
berhadapan dengan masalah penyediaan bahan iaitu 
mengambil masa yang lama untuk menyediakan dan 
mereka bahan PdP bagi ketiga-tiga kumpulan keupayaan 
(Erra Farina Adnan et al., 2024; Jessica Michael & Zamri 
Mahamod, 2023). Amalan ini menjadi semakin sukar untuk 
dilaksanakan secara konsisten kerana tuntutan masa dan 
beban tugas guru. Sehubungan itu, guru perlu memahami 
strategi pengajaran, kaedah pentaksiran yang sesuai dan 
keupayaan mengubah suai pendekatan pengajaran bagi 
melaksanakan pengajaran terbeza. Hal ini demikian kerana 
guru kekurangan latihan dan peluang perkembangan 
profesionalisme. 

Meskipun latihan diberikan dan disampaikan kepada 
guru, namun kajian lepas kurang menekankan solusi 
kepada cabaran dan masalah yang dihadapi oleh guru ketika 
melaksanakannya di dalam kelas. Malah, latihan dan kursus 
lebih berfokus pada pengenalan dan tatacara pelaksanaan 
kaedah pengajaran terbeza sahaja. Sehubungan itu, Jessica 
Michael dan Zamri Mahamod, (2023) menyarankan agar 
penambahbaikan terhadap PdP menggunakan kaedah 
pengajaran terbeza perlu dilaksanakan melalui penyediaan 
akses kepada sumber bahan pengajaran seperti teks 
berperingkat, manipulatif, alat teknologi dan sumber 
tambahan. Walau bagaimanapun, pembangunan bahan 
pengajaran perlu diteliti dan disesuaikan dengan 
kepelbagaian latar belakang murid di suatu kawasan. 

Di samping itu, kajian-kajian lepas menunjukkan 
bahawa pengajaran terbeza berpotensi meningkatkan 
motivasi, penglibatan dan pencapaian murid, namun 
pelaksanaannya masih belum dapat dijalankan secara 
konsisten di bilik darjah. Jurang utama yang dikenal pasti 
ialah kekurangan kajian yang meneliti secara mendalam 
bagaimana guru dapat melaksanakan pengajaran terbeza 
secara praktikal dalam konteks sebenar, khususnya dari 
aspek penyediaan bahan, pengurusan masa, pentaksiran 
dan penyesuaian strategi mengikut tahap keupayaan murid. 

Selain i tu ,  kaj ian terdahulu lebih banyak 
membincangkan manfaat pengajaran terbeza, tetapi masih 
kurang memberi tumpuan kepada pembangunan bahan PdP 
yang tersusun, mudah digunakan dan sesuai untuk 
kumpulan murid berbeza keupayaan. Terdapat juga 
keperluan untuk kajian lanjut berkaitan latihan, bimbingan 
profesional dan sokongan sumber bagi membantu guru 

mengatasi cabaran pelaksanaan sebelum, semasa dan 
selepas pengajaran. Oleh itu, jurang penyelidikan ini 
menunjukkan perlunya kajian yang membangunkan atau 
menilai bahan pengajaran terbeza yang lebih sistematik, 
praktikal dan responsif terhadap keperluan sebenar guru 
serta murid di bilik darjah.

KESIMPULAN

Secara keseluruhannya, tinjauan literatur sistematik ini 
dijalankan untuk mengenal pasti kesan kaedah pengajaran 
terbeza terhadap pembelajaran murid. Berdasarkan tinjauan 
yang telah dilakukan, kajian berfokus pada kesan kaedah 
pengajaran terbeza terhadap minat, keterlibatan dan 
pencapaian pembelajaran penulisan karangan terbuka 
Bahasa Melayu murid. Daripada sebelas artikel tersebut, 
tujuh kajian berfokus pada amalan pengajaran terbeza 
dalam kalangan guru Bahasa Melayu, tiga kajian berfokus 
kepada pengaruh cabaran pelaksanaan kaedah pengajaran 
terbeza dan enam kajian berfokus pada hubungan kaedah 
pengajaran terbeza dengan minat, keterlibatan dan 
pencapaian murid. 

Tema ini merupakan tema yang terkenal dalam 
kalangan penyelidik kerana selaras dengan perubahan 
dalam pendidikan yang disarankan dan dilaksanakan oleh 
kerajaan dengan tujuan meningkatkan kualiti pendidikan 
di Malaysia. Selain itu, tujuan lain adalah untuk 
mempelbagaikan kaedah dan pendekatan pembelajaran 
baharu yang berfokus pada pendekatan pembelajaran abad 
ke-21 yang memerlukan penguasaan KBAT murid. 
Malahan, ia adalah selari dengan tuntutan pemansuhan 
sistem pengasingan murid mengikut keupayaan. 
Berdasarkan sebelas artikel yang dipilih dalam kajian 
tinjauan literatur sistematik ini, penyelidik dapat menjawab 
tiga persoalan kajian yang telah dihasilkan. “Diharapkan 
melalui tinjauan ini, para penyelidik dapat melakukan 
kajian tinjauan tentang penyediaan bahan atau modul sedia 
ada kaedah pengajaran terbeza berdasarkan sukatan 
pembelajaran bagi mengatasi cabaran pelaksanaannya di 
dalam PdP.

